
Kadrukritam Indra Stotram

కద్రుకృతం  ఇన్ద్రస్తోత్రమ్ 

నమస్తే దేవదేవేశ నమస్తే బలసూదన ।
నముచిఘ్న నమస్తేఽస్తు సహస్రాక్ష  శచీపతే ॥ ౭॥
సర్పాణాం సూర్యతప్తానాం వారిణా త్వం ప్లవో  భవ ।
త్వమేవ పరమం త్రాణమస్మాకమమరోత్తమ  ॥౮॥
ఈశో హ్యసి పయః స్రష్టుం   త్వమనల్పం పురన్దర  ।
త్వమేవ మేఘస్త్వం వాయుస్త్వమగ్నిర్వైద్యుతోఽమ్బరే  ॥౯॥
త్వమభ్రఘనవిక్షేప్తా  త్వామేవాహుః పునర్ఘనమ్  ।
త్వం వజ్రమతులం  ఘోరం ఘోషవాంస్త్వం బలాహకః ॥ ౧౦॥
స్రష్టా  త్వమేవ లోకానాం సంహర్తా చాపరాజితః ।
త్వం జ్యోతిః సర్వభూతానాం త్వమాదిత్యో విభావసుః ॥ ౧౧॥
త్వం మహద్భూతమాశ్చర్యం త్వం రాజా త్వం సురోత్తమః ।
త్వం విష్ణుస్త్వం   సహస్రాక్షస్త్వం  దేవస్త్వం పరాయణమ్ ॥ ౧౨॥
త్వం సర్వమమృతం దేవ త్వం సోమః పరమార్చితః ।
త్వం ముహూర్తస్తిథిశ్చ  త్వం లవస్త్వం వై పునః క్షణః ॥ ౧౩॥
శుక్లస్త్వం   బహులశ్చైవ  కలా కాష్ఠా త్రుటిస్తథా   ।
సంవత్సరర్తవో మాసా రజన్యశ్చ దినాని చ ॥ ౧౪॥
త్వముత్తమా సగిరివనా వసున్ధరా  సభాస్కరం వితిమిరమమ్బరం తథా ।
మహోదధిః సతిమితిమిఙ్గిలస్తథా   మహోర్మిమాన్బహుమకరో ఝషాలయః ॥ ౧౫॥
మహద్యశస్త్వమితి సదాభిపూజ్యసే మనీషిభిర్ముదితమనా మహర్షిభిః  ।
అభిష్టుతః  పిబసి చ సోమమధ్వరే వషట్కృతాన్యపి చ హవీంషి భూతయే ॥ ౧౬॥
త్వం విప్రైః  సతతమిహేజ్యసే ఫలార్థం  వేదాఙ్గేష్వతులబలౌఘ  గీయసే చ ।
త్వద్ధేతోర్యజనపరాయణా  ద్విజేన్ద్రా  వేదాఙ్గాన్యభిగమయన్తి  సర్వవేదైః  ॥ ౧౭॥

ఇతి మహాభారతే ఆదిపర్వణి ౨౧ అధ్యాయాన్తర్గతం
కద్రుకృతం  ఇన్ద్రస్తోత్రం   సమ్పూర్ణమ్  ।
మహాభారత । ఆదిపర్వ । అధ్యాయ ౨౧/౭-౧౭॥

